
Gaur ireki dira Estatu Batuetan master ikasketak egiteko Fulbright Nafarroa izeneko bost bekak eskatzeko epeak 
Fulbright beka jaso zuten 37k Nobel saria eskuratu dute, 18 estatuburuak edo gobernuburuak izan dira eta 60k Pulitzer saria jaso dute
Ostirala, 2010eko urtarrilaren 22a. Aste honetatik datorren apirilaren 6ra Fulbright Nafarroa programarako eskaerak aurkezteko epea irekita egongo da. Beka horien bidez, Nafarroako gazteek Estatu Batuetako unibertsitateetan master ikasketak egin ahal izango dituzte, han jasotako trebakuntza eta talentua gerora Foru Komunitatean aplikatu ahal izateko. Hala azaldu dute gaur goizean Juan Franco Pueyo Nazioarteko Garapeneko zuzendari nagusiak eta Guy Vanover Fulbright Batzordeko Programen buruak.

            Fulbright Batzordeak Espainian egin dituen 50 urteetan, munduan garrantzitsuenetakoa bihurtu da, ematen diren bekei eta aurrekontuari dagokienez (urtean batez beste 60.000 eta 70.000 dolar bitartean ematen dira). Programari esker, orain arte 4.000 espainiar baino gehiago EEBBetara joan dira, eta 1.700 estatubatuarrek Espainian ikasi ahal izan dute. Aipatzekoa da Fulbright beka jaso zuten 37k Nobel saria eskuratu dutela, 60k Pulitzer saria jaso dutela eta 18 estatuburuak edo gobernuburuak izan direla.
            Orain arte, Espainia osoan 20 Fulbright beka ematen ziren guztira. Aurrerantzean bost gehiago izango dira, hain zuzen ere, Nafarroara bideratuko direnak, Nafarroako Gobernuaren eta Espainiaren eta Estatu Batuen arteko Kultura, Hezkuntza eta Zientzia Trukerako Batzordeak sinatutako hitzarmena dela bide. Beka horiek, modu esklusiboan, Nafarroan tituluren bat lortu dutenei bideratuta egongo dira. Deialdia 2010eko udan ebatziko da eta hautatuek programak 2011-2012 urte akademikoan hasiko dituzte.
            Beka horiek Foru Gobernuak 2008ko azaroaren 10ean akordio bidez onetsitako 2008-2011 Nafarroako Nazioarteko Planaren (NNP) barruan sartzen dira. Helburu estrategikoen artean trebakuntza eta Nafarroako gizartea sentsibilizatzea aipatu daitezke, herritarrak inguru global batean modu pertsonal eta profesionalean garatzeko aukerak aprobetxatzeko gai izan daitezen. NNPn ezarritako ekintza bat “Nafarroa Bekak” sortzea da, Nafarroako ikasleen espediente akademikorik onenak saritzeko, pertsona horiek mundu osoko erreferentziako zentroetan masterrak egiteko aukera izan dezaten. Lehenengo deialdian –2008an-, 20 beka eskaini ziren, eta 2009ko deialdian, 2010eko maiatzean ebatziko dena, 30 beka emango dira.

            2011ko deialdian beken kopurua 40ra zabaltzea aurreikusita zegoen. Fulbright Batzordearekin akordioa sinatu eta gero, programa orokorrean 35 Nafarroa Beka eskainiko dira, eta bost Fulbright. Laguntzen zenbatekoa antzekoa da bi kasuetan.

Beken ezaugarriak
           Fulbrigth Nafarroa bekak Espainiaren eta Estatu Batuen arteko Kultura, Hezkuntza eta Zientzia Trukerako Batzordeak kudeatu eta adminitratuko ditu –gainerako Fulbrigth beken moduan-. Urtean batez beste 60.000 eta 70.000 dolar bitartean emango dira, bi urteko iraupena izango dute, eta onuradunak hautatzeko, lehenengo eta behin, MODERNA Planean Nafarroarako lehentasuna duten arlo edo esparruei lotutako azterlanak baloratuko dira.

            Fulbright beken deialdira aurkeztu eta eskatutako betekizunak betetzen dituzten onuradunen lehenengo hautaketa Nafarroako Gobernuak egingo du espediente akademiko onena duten eskatzaileen artean, baina behin betiko onartzeko, hautagaiek Estatu Batuetako zein unibertsitatetarako sarrera-eskaera egin eta unibertsitate horretan onarpena lortu behar dute. 

            Nafarroako Gobernuak, urtero-urtero, bost bekei dagozkien funtsak transferituko dizkio Batzordeari. Bekaren bidez, bidaiaren gastuak, lehenengoz ezartzea, ostatua eta mantenua, matrikularen gastuak eta nahitaezko tasak, liburuak edo bestelako materialak ordainduko dira, baita kudeaketa-gastuak ere. 

Fulbright beken programa
            Kultura-trukerako Fulbright programak iaz 50. urteurrena ospatu zuen Espainian. 1946ko abuztuan sortu zuen J. William Fulbright senatariak (Arkansas, 1905; Washington DC, 1995) eta Espainiara 1959. urtean iritsi ziren. Fulbright bekak garrantzitsuak dira ez diruarengatik, dirua kudeatzeko moduarengatik baino, hasieratik amaierara, eta zentimo bakoitza ondo inbertitzea lortzen dutelako. Mª Jesús Pablos Batzordeko zuzendariak dioenez, "Beka bakoitza eskulangintza-lana da; beka bat ematen den bakoitzean, onuradunak funtsezko aldaketa izaten du eta herrialderako lanbide-apustu segurua egiten da”. 

            EEBBetan Fulbright beka batekin trebakuntza jaso zuten espainiarren artean, hauek aipa ditzakegu: akademikoak, hala nola Fernando Lázaro Carreter, Carmen Iglesias, Miguel Delibes Setién eta Francisco José Yndurain; zientzialariak, esaterako Mariano Barbacid (Ikerketa Onkologikoen Zentro Nazionaleko zuzendaria); politikariak, hala nola Javier Solana, Pilar del Castillo, Miguel Sebastián, Josep Borrell eta Pascual Maragall; eleberrigileak, esaterako Luis Racionero eta Ana María Matute; aktoreak, hala nola Ana Torrent; buruzagiak, esaterako Pedro Argüelles, Boeing Españako presidentea, Vicente Todoti, Londreseko Tate Moderneko zuzendaria, Jordi Canals, IESEko zuzendari nagusia, Juan Soto, Hewlett Packardeko presidentea, Enrique Casanueva, JP Morgan España eta Portugaleko presidentea; eta Guillermo Fesser irratiko aurkezlea, Gomaespumakoa.

            Trebakuntza bikaina jasotzeaz gain, bekadunek, jatorrizko herrialdera itzultzean, gizarte-sare aktiboa osatzen dute, bekadun ohien elkargoarekin konpromiso handia duena. Mundu osoan garrantzi handia duten erabakitze-guneekin loturak izaten dituzte.

